MBAGUSI DUMATENG TONGGO TEPARO

Ma’asyirol muslimin rohimakumulloh.

Sepindah, mboten bosen-bosen saben-saben kesempatan khutbah Jum’at
khotib ngemotaken dateng sedoyo kaum muslimin supados ningkataken
ketaqwaan dateng Allah SWT. Sebab ketagwaan kulo lan panjenenngan puniko
engkang nemtuaken kulo lan panjenengan sedoyo wonten ing ngarsanipun Gusti
Allah SWT. Kadhos dawuh ipun Gusti Allah SWT ing ndalem Surat Al-Hujurot
ayat 13:

Artosipun: “sejatine kang luwih mulyo saking siro kabeh mungguh Gusti Allah SWT
iku wong kang luwih tagwa. Temenan Allah SWT iku tansah mirsani lan tansah
waspodo.”

Pramilo sangking penting ipun ketaqwaan kulo panjenengan sedoyo
ngantos wasiat ketaqwaan dipun dadosaken salah setunggal rukun Khutbah
Jum’at, supados minimal setunggal minggu sekali wonten engkang ngemotaken
kulo panjenengan sami.

Sak lajengipun monggo kito muji syukur dateng Allah SWT keranten nikmat
engkang kito tampi saking Allah SWT. Khususipun nikmat Iman lan nikmat Islam,

langkung-langkung nikmat sehat wal ‘afiat.



Sholawat soho salam monggo kito kunjuk’aken dateng Gusti Kanjeng Nabi
Muhammad SAW, Nabi pungkasan engkang mboten wonten nabi sak
bakdanipun, Nabi engkang nuntun kito sedoyo saking alam peteng maring alam
engkag padhang, Nabi engkang mbebasaken kito saking Jahiliyyah/bodho
babagan agami dumugi kito ngertos lan iman dateng agami Islam, inggih agami
engkang dipun akui menggah ipun Gusti Allah SWT. Mugi-mugi kanthi barokah
waosan sholawat kito sedoyo, Gusti Allah SWT kerso paring langgengipun nikmat

engkang sampun kito tampi. Amin yaa robbal ‘Alamin...

Ma’asyirol muslimin rohimakumulloh.

Gusti Allah SWT dawuh ing ndalem Surat An-nisa’ ayat 36, inggih puniko:

Artosipun dipun pendet saking kitab Tafsir Al-lbriz: “Siro Kabeh podoho
nyawijikake ing Allah SWT, ojo podo nyekutukake opo-opo, lan podoho
ambagusono marang wong tuo loro, kerabat-kerabat, anak yatim, wong-wong
miskin, tonggo kang cedak, lan tonggo kang adoh...”

Saking ayat kasebat jelas dipun sebat perintah (salah setunggale)
ambagusi tonggo teparo. Hal puniko dados penting, sebab sanese keluargo,
ingkang caket keliyan kito inggeh puniko tonggo teparo. Wonten kesripahan,
kematian contonipun, ingkang awwal dipun repoti nggih tonggo. Wonten
kesulitan nopo kemawon kito saget nyuwun tulung dumateng tonggo ingkang
paling caket kaliyan griyo kito. Pramilo ing ndalem tradisi tiyang jowo wonten
ungkapan ingkang sae: “pager mangkok iku luwih kuwat tinimbang pager
tembok.” Maksudipun ungkapan meniko kirang langkungipun bileh menawi kito
sering paring atur-atur elek-eleke dhaharan namung sak mangkok, tonggo
engkang dipun aturi puniko bakal mbales kesahenan dumateng kito.

Dipun sebataken ing ndalem hadits riwayat Imam Muslim, inggih puniko:

Artosipun: “Hadits saking Abi Syuroih Al-Khoza'i r.a : temen setuhune Kanjeng
Nabi Muhammad SAW dawuh, “Sopo wonge ngaku Iman maring Allah SWT lan
iman marang dino akhir alias dino kiamat, mongko podoho ambagusi tonggo

teparo.”

Ma’asyirol muslimin rohimakumulloh.
Sinten tonggo ingkang kedah dipun bagusi? Ing ndalem salah setunggaling

hadits dipun jelasaken'

Saking dawuhipun Gusti Kanjeng Nabi SAW, bileh tonggo teparo (engkang

kedah dipun bagusi) puniko wonten tigo (3) kriterianipun:

Setunggal, Tonggo ingkang nggadahi namung setunggal hak, inggih puniko

tonggo ingkang musyrik utawi tonggo ingkang non-muslim. Tonggo engkang

kados mekaten kedah dipun penuhi hak ipun dados tonggo.

Kaping Kalih, Tonggo ingkang nggadahi hak kaleh, inggih puniko tonggo sesami

muslim. Tonggo ingkang kados mekaten kedah dipun penuhi hak ipun dados

tonggo lan hak ipun dados sesami tiyang Islam.

Kaping Tigo, Tonggo ingkang nggadahi hak tigo, inggih puniko tonggo sesami

Muslim ugi tonggo ingkang tasih kerabat (seduluran). Tonggo ingkang kados

mekaten kedhah dipun penuhi hak ipun dados tonggo, hak ipun dados sesami

muslim, ugi kedhah dipun penuhi hak ipun dados kerabat/sedulur.

Ma’asyirol muslimin rohimakumulloh.

Lajeng kados pundi coronipun bagusi tonggo teparo niku? Hasan Al-Bashri

Rohimahullohu ta’ala nate dawuh:

Artosipun: “Dereng termasuk mbagusi tonggo teparo yen namung nyegah
ngelarani tonggo. Ananging ingkang dipun wastani mbagusi tonggo teparo yoiku
sabar nalik dilarani tonggo.”
Al-Faqgih Nashir As-Samarqondi nate dawuh:

Artosipun: “Mbagusi tonggo teparo iku ono sekawan (4) perkoro, yoiku: Paring
kajembaran dumateng tonggo kelawan nopo-nopo ingkang wonten sandinge
tonggo; Mboten thoma’ utawi ngarep-arep dipun paringi barang utawi sanesipun
saking tonggo; Nyegah saking ngelarani tonggo, nopo niku piloro alit, punopo
maleh piloro engkang ageng; Nalikane dipun pilarani kaliyan tonggo tetep sabar
mboten mbales perilaku awonipun tonggo puniko”.

Mugi-mugi kito sedoyo tergolong tiyang engkang saestu nandang Iman

wonten ing ndalem manah kito kanti ambagusi tonggo teparo.

